
KUSUMNAA NIFEEMƆI KƐ NƆYELI
Kusumnaa nifeemɔi

HIƐGBELEMƆ
Mlijaa nɛɛ gbalaa jwɛŋmɔ lɛ kɛyaa hei ni obaana jemawɔji agbɛii yɛ yɛ wɔkutso 
lɛ mli yɛ Ghana, ni ehaa onaa hei ni kusumnaa gbɛii lɛ jɛ. Ebaagbele gbɛ eha bo 
kɛna he ni gbɛii lɛ jɛ kɛ nɔ ni kɛ gbɛi lɛ ba. Nikasemɔ nɛɛ haa onuɔ gbɛi ni awoɔ lɛ 
shishi ni anyaa he ni asaa akɛ bulɛ haa kusumii ni afeɔ lɛ. Ehaa anuɔ gbɛi srɔtoi ni 
awoɔ lɛ shishi ni ayoɔ nakai gbɛi kɛ mɛi ni woɔ lɛ akɛ Ghana bii ni akɛ nakai woo 
lɛ haa amɛ Mlijaa nɛɛ saa egbaa kpokuafoiaŋ hetsuumɔ kusum ni kpeɔ mɛi floŋŋ 
kɛjɛɔ gbekɛbii ajeŋ kɛyaa onukpai amli lɛ he sane. Sanegbaa lɛ baadamɔ gbɛi anɔ 
ni atsɔɔ akɛfeɔ kusumii nɛɛ, dani abaafee, be ni aafee kusumi lɛ, kɛ ni afee agbe 
naa lɛ sɛɛ Obaakwɛ sɛɛnamɔi ni yɔɔ kusum nɛɛ feemɔ he kɛha kpokuafoi ni atsuɔ 
amɛkusum lɛ, amɛwekumɛi kɛ akutso muu lɛ fɛɛ. Obaanyɛ otsɔɔ srɔtoi ni yɔɔ 
kusum nɛɛ feemɔ yɛ akutso ko kɛ ekroko teŋ kɛ nifeemɔi ni je amɛhe yɛ Ghana 
nɛɛ.

Be ni mlijaa nɛɛ baaba naagbee lɛ, kaselɔ anyɛ:

• Atao jemawɔji ni yɔɔ kpɔ lɛ mli lɛ agbɛi, atao he ni amɛjɛ kɛ amnitsumɔ 
pɔtɛɛ.

• Atsɔɔ gbɛjianɔtoi anɔ ni atsɔɔ kɛtsuɔ kpokuafoi ahetsuumɔ kusum kɛkpeɔ 
amɛ awoɔ onukpai ateŋ lɛ (kpokuafoi ahetsuumɔ:: dani abaafee, be ni 
afeɔ kusum lɛ kɛkusum lɛ sɛɛ nifeemɔi

• Akɛ hetsuumɔ kusumi srɔtoi lɛ atotoi he yɛ akutsei srɔtoi lɛ amli yɛ 
Ghana.

Susumɔi oti

• Wɔŋgbɛi naa amɛshishifa kɛjɛɔ wɔŋ pɔtɛɛ ko deŋ

• Tsakpaa ko yɛ amɛkɛ mumɔŋ hewalɔ ko tɛŋ.

• Amɛtsɔɔ amɛsɛɛ nyiɛlɔi he ni amɛnaa amɛhewalɛi lɛ kɛjɛɔ

• Kpokuafoiaŋ hetsuumɔ ji be ko ni akɛkpeɔ kpokuafoi kɛboteɔ onukpa 
tsɔmɔ mli ni amɛnyɛɔ amɛwoɔ shwiei.

• Hetsuumɔ kusum nɛɛ tsɔɔ kpeemɔ ni afeɔ nɔ kɛgbalaa mɔ ko awoɔ ku ko 
mli.

• Kpeemɔ kusum nɛɛ tsɔɔ akɛ akɛ mɔ ko miiwo ku ko mli

• Afeɔ hetsuumɔ kusum nɛɛ ahaa gbekɛbii hii kɛ yei fɛɛ.

JEMAWƆJI AGBƐI
Gbɛi komɛi yɛ ni wɔnuɔ kɛji wɔkɛ Jemawɔji kɛ mumɔi shara. Wɔnaa gbɛii nɛɛ 
akɛ wɔji agbɛi. Dani wɔbaakase nii yɛ wɔji agbɛii ahe lɛ, esa akɛ wɔle nɔ ni wɔji 
ji.

Mɛni ji wɔji?
Jemawɔji lɛ ji mumɔi ni kuraa maji kɛ akutsei lɛ. Amɛji mumɔŋbii ni maŋbii 
heɔ amɛ ayeɔ ni anaa amɛ akɛ amɛ ni amɛbuɔ maŋbii lɛ ahe. Maŋbii lɛ jaa amɛ. 
Maŋbii naa amɛ akɛ hewalɛtsɛmɛi ni kuraa maŋbii ajeŋshihilɛ. Jemawɔji nɛɛ hiɛ 
hewalɛ ni amɛfeɔ nɔ fɛɛ nɔ ni amɛtaoɔ. Ajaa amɛ ni afeɔ amɛsuɔmɔnaa nii. Anaa 
amɛ akɛ nuu aloo yoo. Jeŋ maji amli jamɔ wɔji lɛ ekomɛi: Zeus, Apollo, Athena, 
Aphrodite, Artemis, k.n.k.n. Yɛ Ghana nɛɛ kpokpai fɛɛ yɛ amɛ diɛŋtsɛ amɛwɔji. 
Jemawɔji wuji ni yɔɔ Ghana lɛ ekomɛi nɛ:

Ga: Dantu, Nae, Klote, La Kpa, k.n.k.n..

Akan: Kune, Tegare, Nyamaa, k.n.k.n..

Dagomba: Tambo, etc.

Mɛɛ jemawɔŋ wulu ko yɔɔ okutso lɛ mli ni ole?

Jemawɔji
Adamɔɔ hemɔkɛyeli ni ayɔɔ yɛ jemawɔŋ ko mli kɛ bɔ ni ajaa amɛ ahaa ni akɛ 
amɛgbɛi woɔ mɔ ko. Jemawɔji yɛ gbɛi pɔtɛɛ ni maŋbii, weku ko loo shiai woɔ kɛji 
amɛkɛ nakai jemawɔŋ lɛ sharaa.

Wɔji komɛi agbɛi
Wɔji komɛi agbɛi yɛ Ghana nɛ:
1. Yɛ Aŋula: ‘Afa’, ‘Bokɔ’.

2. Yɛ Akanbii:Gbii ni yɔɔ otsi lɛ mli,

Ani ole jemawɔŋ gbɛi ko yɛ okutso lɛ mli

Hei ni jemawɔji agbɛi jɛ
Tsakemɔi ni baa yɛ jemawɔji agbɛinamɔ mli lɛ jɛɔ jamɔi amli ni amɛyɔɔ loo 
hemɔkɛyeli loo ku mli ni eyɔɔ lɛ kɛ gbɔmɛi ni haa gbɛi lɛ loo woɔ gbɛi lɛ su. 
Nɔkwɛmɔ nɔ: Yɛ Ayigbemɛi asateŋ lɛ amɛnaa amɛgbɛi lɛ kɛjɛɔ Jemawɔŋ Yeve 
deŋ ni ji Aplanaa Nyɔŋmɔ lɛ dɛŋ, Akanmɛi naa amɛgbɛi kɛjɛɔ Faa jemawɔji adɛŋ 
ni Danŋmebii naa kɛjɛɔ Nyɔŋmɔ ni bɔ jeŋ lɛ dɛŋ

Ani ole he ni ogbɛi lɛ jɛ?

Nɔ ni kɛ jemawɔji agbɛi lɛ baa
Mɛi yɛ nɔ hewɔ ni amɛnaa jemawɔji agbɛi. Ahaa mɛi jemawɔŋ gbɛi kɛtsɔɔ gbɛnaa 
nitsumɔ ni jemawɔŋ lɛ tsu, ekomɛi naa kɛtsɔ mumɔŋ nitsumɔ ni jemawɔŋ lɛ tsu 
eha mɔ ni akɛwo lɛ lɛ. Ekomɛi tsɔɔ ekaawoo ni ana kɛjɛ jemawɔŋ lɛ dɛŋ. Ni 
ekomɛi tsɔɔ kusum ni afeɔ yɛ nakai akutso loo maŋ lɛ nɔ.

Kɛfata he lɛ kɛji fɔlɔi komɛi yɛ ni amɛnaa bi lɛ amɛyanaa jemawɔŋ ko kɛha 
yelikɛbuamɔ. Amɛwoɔ shi ni kɛji amɛna bi lɛ akɛ jemawɔŋ lɛ gbɛi woɔ bi lɛ.

Jemawɔji agbɛi ahe sɛɛnamɔ
Jemawɔji agbɛi tsuɔ nii jogbaŋŋ yɛ gbɛi srɔtoi anɔ yɛ jalɔi ashihilɛ mli.

Nɔ ni baa yɛ shishi nɛɛ ji sɛɛnamɔi ni mɛi ni hiɛ gbɛi lɛ naa:
1. Ayoɔ mɔ ni oji mra. Anaa jamɔ mli ni oyɔɔ ni anaa he ni ojɛ.
2. Etsɔɔ tsakpaa ni yɔɔ mɔ ni hiɛ gbɛi lɛ kɛ jemawɔŋ lɛ teŋ.
3. Jemawɔji agbɛi hiɔ shi yɛ yinɔi fɛɛ mli ni ehaa anaa kusum kɛ jamɔ nifeemɔi.
4. Ehaa anaa hemɔkɛyeli ni fɔlɔi lɛ yɔɔ.
5. Yɛ hemɔkɛyelii komɛi amli lɛ, jemawɔŋ gbɛi ni mɔ ko hiɛ haa lɛ nɔmimaa 

akɛ gbɛi ni ehiɛ lɛ haa lɛ hewalɛ srɔto ko, efoɔ ehe afabaŋ loo haa lɛ mumɔŋ 
hewalɛ ko.

Nifeemɔ 6.1

1. Yɛ bo diɛŋtsɛ owiemɔi amli lɛ tsɔɔmɔ nɔ ni ji mumɔi.

2. Yɛ mɛi enyɔnyɔɔnyɔ akui amli lɛ nyɛŋmalaa ghanabii agbɛi nyɔŋma ko 
ni nyɛkwɛ jemawɔji agbɛi ni yɔɔ mli.

3. Nyɛkɛ jemawɔji agbɛi ni nyɛna lɛ atoa gbɛi krokomɛi ni yɔɔ klasi gbɛi lɛ 
fɛɛ ni wieɔ Ga he. Feemɔ kralo akɛ okɛ nɔ ni ona lɛ baaŋmɛ klasi lɛ fɛɛ 
hiɛ.

4. Ani mɔ ko yɛ oweku lɛ mli ni hiɛ wɔŋgbɛi, wekugbɛi, loo ogbɛi

5. Ani ole he ni ogbɛi lɛ jɛ? Kɛji dabi lɛ, bɛ no lɛ nyɛgbaa jemawɔŋ gbɛi ko 
ni oha yɛ (1) lɛ he sane.

Nifeemɔ 6.2

Gbee adeka nɛɛ mli nitsumɔ lɛ naa kɛ jemawɔji agbɛi 5, he ni ana gbɛi lɛ kɛjɛ, 
kɛ nɔ hewɔ ni akɛwo mɔ lɛ

Ku Jemawɔŋ gbɛi lɛ He ni ejɛ Nɔ hewɔ

1

2

3

4

5

Nifeemɔ 6.3

1. Ha nɔ kome hewɔ ni mɛi kɛ jemawɔŋ ko yaa apam yɛ okutso lɛ mli.

2. Ŋmalamɔ shishinumɔi etɛ ni mɛi ni hiɛ jemawɔji agbɛi yɔɔ.

KPOKUAFOIAŊ HETSUUMƆ
Mlijaa nɛɛ susuɔ hetsuumɔ kɛboteɔ onukpai ajeŋ he ni akwɛɔ gbɛjianɔtoo lɛ 
naatoo. Nifeemɔi amli ni akɛ amɛ tsɔmɔɔ dani ashɛɔ hetsuumɔ lɛ, hetsuumɔ lɛ 
diɛŋtsɛ kɛ hetsuumɔ lɛ sɛɛ, agbɛnɛ hu kui krokomɛi anɔ kɛ kusumi.

Sanebimɔ
Ani okaiɔ tsakemɔi 3 komɛi ni ona yɛ ogbɔmɔtso mli be ni ona afii 10 kɛyashi 14 
lɛ?

Mɛni ji kpokuafonyo?
Eji be ko yɛ walashihilɛ mli ni nuu loo yoo ko naa akɛ eshɛ shwiewoo ni ebaanyɛ 
efɔ. Efɔɔ kaa kɛjɛ afii 10-14 kɛji gbekɛ yoo ni, ni kɛjɛ afii 12-16 kɛji gbekɛ nuu ni 
(tsakemɔi nyɛɔ baa mli yɛ mɛi komɛi ahe).

Gbɔmɔtsoŋ tsakemɔi yɛ gbekɛbii yei ahe
Enɛmɛi fata tsakemɔi komɛi ni anaa yɛ yei ahe
• Hɛtso lɛ mli gbeleɔ
• Shwuɔji lɛ daraa agboi
• Dukuii lɛ feɔ kokloo
• Nakai bei amli nɔŋŋ lɛ amɛbɔi tsuiasɛɛ yaa
• Amɛjeɔ fufɔ loo fufɔ feɔ agboi
• Amɛshi kɛ ŋaashi hu tsaa tswɛi

Gbɔmɔtsoŋ tsakemɔi yɛ gbekɛbii hii ahe
Yɛ gbekɛbii hii amli lɛ anaa tsakemɔi ni baa nɛɛ:
• Hamɔ kɛ dɔlɔ feɔ agboi
• Amɛshi kɛ ŋaashi hu tsaa tswɛi
• Amɛtsitsi kɛ kɔɔji hu lɛɔ ni efeɔ agboi
• Kpɔiaŋ tuaa lɛ
• Gbee mli kwɔɔ
• Egbɔmɔtso kwɔɔ ni efeɔ gojoo fe tsutsu
• Tswɛi tsaa yɛ amɛhiɛ

Nɛkɛ okadii nɛɛ haa anaa akɛ mɔ ko eshɛ kpokuafonyo.

Kpokuafonyo hetsuumɔ
Kpokuafoiaŋ hetsuumɔ ji jeŋ kusum ko ni afeɔ ahaa kpokuafoi kɛjieɔ amɛ kɛjɛɔ 
gbekɛbii ajeŋ kɛyaa onukpai amli. Enɛ ji kusum ni ji enyɔ nɔ ni afeɔ ahaa gbekɛ 
fɛɛ gbekɛ yɛ kpojiemɔ kusum sɛɛ ahaa mɔ ko, ni enɛ tsɔɔ akɛ gbekɛ nuu loo yoo 
ni afeɔ ahaa lɛ etsɔ onukpa.

Okpɔlɔ 6.1 ni yɔɔ shishi lɛ tsɔɔ gbɛii srɔtoi ni akɛhaa kusum nɛɛ yɛ Ghana wiemɔi 
srɔtoi lɛ amli. Mɛni ji.

Ethnic group Name of the rite for girls Name of the rite for boys
Ewe Gbɔtowɔwɔ/Tugbewɔwɔ Tudedeasi

Krobo Dipo

Fante Bragor

Twi Bragoro

Akpafu Iseyi

Ga Otofo/ Otseŋtse Plamatsemɔ/Butrumwɔɔ/
Deŋtuwoo

Sissala - Baala

Vagla Pellaa

Te atsɛɔ kpokuafoiaŋ hetsuumɔ kusum lɛ tɛŋŋ yɛ Ga? Ani gbekɛbii hii kɛ yei fɛɛ 
tsɔɔ kpokuafoiaŋ hetsuumɔ kusum nɛɛ mli? Mɛni ji hetsuumɔ?

Hetsuumɔ ji nifeemɔi ni akɛ mɔ ko tsɔɔ mli kɛjieɔ lɛ kɛjɛɔ ŋɛlɛ ko nɔ kɛyaa 
ekroko nɔ. Ni no nɔŋŋ ji kpokuafoiaŋ hetsuumɔ kusum lɛ. Abaanyɛ akɛ mɔ 
ko awo mumɔŋ nifeemɔi loo kui loo asɔle mɔ ko awo jamɔ ko amli Fɛɛ sɛɛ lɛ, 
kpokuafoiaŋ hetsuumɔ he ji nɔ ni wɔwieɔ nɛɛ.

Hetsuumɔ gbɛjianɔtoo lɛ
Gbɛjianɔtoi srɔtoi ni wɔnaa yɛ kpokuafoiaŋ hetsuumɔ mli lɛ jɛɔ maji kɛ kui kɛ 
amɛkusumi srɔtoi ni amɛyɔɔ lɛ. Hesaamɔ dani abaabote kusumfeemɔ lɛ mli, 
kusum lɛ diɛŋtsɛ feemɔ kɛ agbɛnɛ hu kɛji agbe kusum lɛ naa nifeemɔi ahe sane 
he wɔbaawie yɛ biɛ nɛɛ.

Hetsuumɔ Kusumi Srɔtoi Ahekɛtoo: Yei Ahe Ni-
feemɔi Kɛ Nibii Ni Je Amɛhe:
1. Dani abaaje hetsuumɔ lɛ shishi
 Kɛji fɔlɔi lɛ na tsakemɔi yɛ amɛbi kpokuafonyo lɛ he pɛ, amɛjeɔ hebuamɔ 

shishi kɛha otofo kusum lɛ.
 Titri lɛ kɛji oblayoo kpokuafonyo lɛ tee eklɛŋklɛŋ tsuiasɛɛ lɛ, amɛfeɔ nibii 

ni baa nɛɛ:

a. Abuaa gbekɛbii yei ni eshɛ kusum nɛɛ feemɔ lɛ anaa kɛjɛɔ amɛwekumɛi 
lɛ ahe ni abɔiɔ amɛhe nifeemɔi kɛha kusum lɛ tsumɔ.

b. Fɔlɔi lɛ woɔ onukpai ni tsuɔ kusum nɛɛ atoi nɔ yɛ amɛyiŋtoo lɛ he.

c. Yei nukpai ni le gbala mli sane buaa oblayei nɛɛ anaa ni amɛtsɔseɔ amɛ 
yɛ gbalashihilɛ mli akɛni amɛmiisaa amɛ kɛha gbalashihilɛ mlibotemɔ 
nɛɛ.

d. Atsɔseɔ amɛ yɛ shiakuramɔ, nihoomɔ, bɛɛmɔ, niahefɔmɔ kɛ falefalefeemɔ 
k.n.k.n.

e. Atsɔseɔ amɛ yɛ ninenaa nitsumɔi tamɔ; saa loo ashinao feemɔ, k.n.k.n.

f. Amɛkaseɔ kusumi lalai ni yɔɔ lɛ kɛ joo

g. Ahaa amɛ tsɔsemɔ yɛ amɛkɛ amɛwɔsɛɛ wumɛi lɛ asaa mli botemɔ 
gbɛjianɔtoo he

2. Kpokuafoiaŋ hetsuumɔ kusum lɛ diɛŋtsɛ mli
 Yɛ hetsuumɔ kusum lɛ mli lɛ, wɔŋtsɛ/wɔyoo/yoo nukpa tsuɔ kusumi nɛɛ 

ehaa kpokoafonyo lɛ.
 Onukpai ni tsuɔ kusum lɛ yeɔ ŋkpai ni amɛtuɔ kpokuafoi lɛ amɛwoɔ mumɔŋbii 

lɛ adɛŋ koni amɛbu kpokuafoi nɛɛ ahe shweshweeshwe yɛ kusumfeemɔ nɛɛ 
mli. Ŋkpaiyeli lɛ sɛɛ lɛ akɛ amɛ tsɔmɔɔ mumɔŋ nibii amli ni ekomɛi nɛ:

a. Akwɛɔ mumɔŋ akɛ kpokoafonyo lɛ yɛ krɔŋŋ ni ehe tse lo. Ahaa eyataa 
mumɔŋ tɛ diŋ lɛ nɔ, ni ejuɔ ehe yɛ faa loo ŋshɔ loo koo mli, k.n.k.n.

b. Wɔŋtsɛ/wɔyoo/naa yoomo shɛɔ kpokoafonyo nɛɛ yitsɔi. Yɛ kusum nɛɛ 
feemɔ mli lɛ kpokuafoi nɛɛ taraa sɛsɛgwai loo shia sɛii anɔ

c. Aakpa gbɛ akɛ kpokuafoi nɛɛ baatara sɛsɛgwai anɔ be mli ni atsuɔ kusum 
nɛɛ.

d. Awoɔ amɛnaa niyenii tamɔ wuɔwɔlɔ kɛ Otɔ, k.n.k.n.



9

Mlijaa 6 WƆJI AGBƐI KƐ KPOKUAFOIAŊ HETSUUMƆ

e. Kɛji agbe mumɔŋ nifeemɔi nɛɛ anaa shweshweeshwe lɛ, asaa amɛ kɛ 
mama kɛ ashinao fɛfɛji.

f. Akpeɔ amɛ kɛbaa maŋjara nɔ, atuɔ amɛ afataa maŋyei nukpai lɛ ahe.

g. Asaa amɛ kɛ mama kɛ ashinaoi fɛfɛji ni jara wa ni akɛ amɛ tsɔɔ yɛ 
maŋjara nɔ koni amɛyinɔ hii lɛ ana amɛ ni amɛhala amɛsuɔlɔi ni yɔɔ mli 
lɛ kɛfee amɛwɔsɛɛ ŋamɛi 

Fig. 6.1: Kpokuafoi ni miitsɔ Dipo hetsuumɔ kusum lɛ mli

 Kpokuafoi komɛi ni etsɔ hetsuumɔ kusum.lɛ mli

Fig.6.2. Kpooafoi lɛ ekomɛi kɛ ashinao ewura amɛhe be ni agbe kusum lɛ naa

Hetsuumɔ lɛ sɛɛ
• Hetsuumɔ kusum nɛɛ naagbee sɛɛ lɛ, Kpokuafoi lɛ kɛ amɛfɔlɔi kɛ nanemɛi 

yadaa akutsoŋ kɛ maŋbii lɛ ashi
• Akutsoŋbii kɛ suɔlɔi keɔ amɛ nibii kɛshiɔ amɛ kɔŋ yɛ mɔdɛŋ ni amɛbɔ 

kɛkura amɛhe kɛtsɔ kusumfeemɔ lɛ mli shweshweeshwe lɛ. Nikee lɛ ekomɛi 
ji shika, ashinao, mama, duku, k.n.k.n. 

Fig. 6.3. Kpokuafoi yɛ kente mli be ni agbe hetsuumɔ kusum lɛ naa lɛ

Akɛ kpokuafoiaŋ hetsuumɔ yɛ kui krokomɛi amli atotoi he. 
Akwɛ srɔtoi kɛ hegbɔyelii
Jɛ nibii ni yeɔ hegbɔi lɛ asɛɛ lɛ, ekomɛi ni hiɛ amɛhe kwraa ji nibii ni agba he saji 
yɛ shishi lɛ.

Ayigbemɛi
1. Akutsei kɛ kui srɔtoi lɛ akusumi lɛ ye bei srɔtoi. Ekomɛi yeɔ otsi loo nyɔŋ 

kome.
2. Atsiɔ kpokuafoi nɛɛ anaa yɛ shia lɛ mli ni ahaa amɛnanemɛi yawoɔ amɛhe 

sɔlɛ nɛkɛ be mli fɛɛ
3. Anaa wuɔ wɔlɔ ni ahoɔ ahaa kpokuafoi ni amɛyeɔ lɛ akɛ ebaanyɛ eha ni 

amɛfɔ.

Krɔbɔbii
1. Krɔbɔbii tsuɔ amɛkpokuafoi ahetsuumɔ kusum lɛ kɛji aha Nene Klɔweki 

(Shikpɔŋ wɔyoo lɛ) adafitswaa lɛ je kpo yɛ Oflɔ nyɔŋ lɛ nɔ ni eyeɔ gbii 
enumɔ.

2. Dani abaatsu kusum nɛɛ fɔlɔi ni amɛbii baatsɔ kusum nɛɛ mli lɛ kɛ amɛbii 
lɛ yahaa amɛweku tɔkpaa wɔyoo ni kwɛɔ Dipo kusum nɛɛ nɔ lɛ.

3.  Yɛ kusum lɛ tsumɔ mli tuuŋtu lɛ, wɔŋtsɛ loo wɔyoo lɛ yeɔ ŋkpai ni etsuɔ 
mumɔŋ nitsumɔi krokomɛi ehaa kpokuafoi lɛ, ni ekomɛi ji eshɛɔ amɛyitsei 
ahe ehaa amɛ kɛ nifeemɔi krokomɛi.

Gamɛi
1. Gamɛi tsuɔ kpokuafoiaŋ hetsuumɔ kusum nɛɛ mra mli amɛhaa gbekɛbii ni 

amɛdrako tsɔ aloo kɛji ehe miihia

• Kɛji ana gbekɛ yoo ko akɛ eda ni eshɛ hetsuumɔ kusum lɛ mli lɛ efɔlɔi 
buaa amɛhe ni amɛyakɛɔ wulɔmɔ lɛ amɛyiŋtoo lɛ.

• Lɛ hu ewoɔ yeimeji aloo wɔyei ni tsuɔ kusum nɛɛ atoi nɔ..

• Ayatuɔ nibii ni akɛbaatsu kusum lɛ, nomɛi ji shinapu, ashinao, krɔbɔɔ, 
ayilɔɔ, bosao, taakotsa, boi, duku kɛ mamai

• No sɛɛ lɛ awoɔ baa ni amɛkɛjuɔ amɛhe. No ji bonsoŋmɛɛ lɛ. Anyɛɔ atsuɔ 
kusum nɛɛ yɛ gbekɛ yoo lɛ fɔlɔi loo weku shia lɛ.

• Kɛji aju amɛhe agbe naa lɛ abuuu amɛ mama dɔŋŋ shi awoɔ amɛ ashinao 
ni atsɛɔ amɛ boi. Amɛjoɔ yɛ wɔŋ lɛ naa. Nɛkɛ be mli fɛɛ lɛ ŋmɛmu ji nɔ 
ni amɛkpaa

• No sɛɛ lɛ awoɔ amɛ tsuŋ.

• Otofo yeimeji lɛ tsɔseɔ amɛ yɛ gblashihilɛ mli, bɔ ni akuraa shia ahaa

• Otii etɛ ni he hiaa waa ji Ŋshɔŋmɛɛ, tɛkɔmɔ kɛ shitɔwoo, jemawɔŋtɛtuu.. 
Enɛmɛi kɛ nibii krokomɛi ji nibii ni afeɔ ahaa kpokuafoi ni miitsɔ 
hetsuumɔ kusum lɛ mli.

• Naagbee nɔ kwraa ji shidaa.

Akanbii
1. Kusum nɛɛ tsumɔ yeɔ gbii kpaanyɔ ni ajeɔ shishi Ju loo Jufɔ

2. Dani kusum nɛɛ baaba nɔ lɛ maŋnyɛ lɛ kpaa kpokuafoi lɛ amli yɛ helooŋ 
kɛ mumɔŋ fɛɛ ekwɛɔ akɛ mɔ fɛɛ mɔ hi akɛ yoo floŋŋ ni ehiɛɛɛ hɔ lo.

Te afeɔ kpokuafoiaŋ hetsuumɔ kusum lɛ tɛŋŋ yɛ ku lɛ mli?

Gbekɛbii hii akpokufoiaŋ hetsuumɔ
Gbekɛbii hii akpokuafoiaŋ hetsuumɔ kusum efɔɔɔ kaa yɛ kui kɛ maji amli. 
Fioo ko ni atsuɔ he nii lɛ Ayigbemɛi tsɛɔ lɛ “Tudedeasi. Sisala tsɛɔ lɛ Baala” 
Gamɛi tsɛɔ nɛkɛkusum nɛɛ akɛ, Butrumwɔɔ/Deŋtuwoo ni Vaglabii tsɛɔ lɛ Pellaa. 
Kpokuafoiŋ Hetsuumɔ kɛha hii lɛ ejeee hetsuumɔ kusum nifeemɔ. Nɔkwɛmɔ nɔ: 
Yɛ Ayigbemɛi ateŋ lɛ, tu ni akɛwoɔ gbekɛ nuu dɛŋ lɛ atsɛɔ lɛ ‘Tudedeasi’. Ekɛ tu 
lɛ baafa lɛ kɛ eweku lɛ he.

Gbɛjianɔtoo lɛ ekomɛi ji enɛmɛi;
1. Abuaa nɛkɛ kpokuafoi nɛɛ anaa
2. Ahaa amɛ tsɔsemɔ yɛ nuufeemɔ mli, gbɛnaa nitsumɔ kɛ bɔlɛnamɔ mli.
3. Gbekɛbii hii lɛ atuumɔ kɛbote onukpai akui amli
4. Helooŋ kɛ mumɔŋ hesaamɔ
5. Atsɔɔ amɛ kusumi kɛ subaŋi kpakpai.

Gbɛjianɔtoi lɛ aaanyɛ afee srɔtoi yɛ akutsei kɛ maji srɔtoi lɛ amli, enɛ damɔ akutso 
lɛ hemɔkɛyeli nɔ.

Sɛɛnamɔi ni yɔɔ kpokuafoiaŋ hetsuumɔ he
1. Ehaa onukpatsɔmɔ yeɔ emuu..
2. Ehaa kpokuafoi nilee jwɛŋmɔ ni akɛhiɛɔ gbɛnaa kroko.
3. Ehaa anaa akɛ kpokuafoi nɛɛ efee klalo kɛha gblamlibotemɔ.
4. Esaa mɛi ni atsuu amɛhe lɛ yɛ mumɔŋ kɛ helooŋ fɛɛ kɛha gblamlibotemɔ..
5. Ehaa kpokuafoi nɛɛ kaseɔ subaŋ kpakpai.
6. Etsɔɔ kpokuafoi kusum kɛ kusumnaa nifeemɔi kpakpai .
7. Ekuɔ subaŋi kɛ bɔlɛnamɔ gbohii anaa. .
8. Kpokuafoiaŋ hetsuumɔ haa yei ni tsɔɔ kusum lɛ mli naa jwetri kɛtsuɔ nii .

Nifeemɔ 6.4

Ŋmaa hii loo yei akpokufoiaŋ hetsuumɔ nifeemɔ ni yɔɔ owiemɔ lɛ mli lɛ gbɛi 
koni okɛ onanemɛi lɛ agba he sane yɛ kui amli..

Nifeemɔ 6.5

1. a.  Yɛ kui amli lɛ, nyɛkwɛa mfonirii lɛ koni nyɛsusu amɛhesaamɔ nibii 
ni yɔɔ nifeemɔ lɛ mli lɛ he. . Nyɛgbaa nibii ni nyɛsumɔɔ yɛ mfoniri lɛ 
he lɛ.

Source: Mybrytfmonline.com/Obed Ansah (2021)

Source: cogadfw.org as cited in Ndetei (2018).

Source: Jubtrip as cited in Ndetei (2018).

b. Nyɛgbaa sɛɛnamɔ ni yɔɔ nibii ni amɛkɛsaa amɛhe kɛtee nifeemɔ lɛ 
mli lɛ he sane. (eko fɛɛ eko he sɛɛnamɔ .

2. Okɛ video yɛ otofoshii he awo compiuta lɛ mli koni ojie ni akwɛ: https://
www.youtube.com/watch?v=zpTdowLmxN8.

a. Mɛni baa dani ashiɔ otofo lɛ?
b. Nyɛkwɛa video yɛ nɔ ni nyɛkaseɔ lɛ nɔ, nyɛ nibii ni je shishi lɛ kɛ 

nibii ni ba ni agbe naa lɛ sɛɛ.
c. Ŋmaa nifeemɔi enyɔ ni okwɛ yɛ video lɛ mli:

i. be ni hetsuumɔ lɛ yaa nɔ,
ii. be ni agbe hetsuumɔ lɛ naa.

d. Okɛ oklasi bii lɛ agba nibii ni ona yɛ video lɛ mli lɛ ahe sane be ni 
ookwɛ nibii ni yeɔ he gbɔ kɛ srɔto yɛ nifeemɔi srɔtoi enyɔ ahe .

3.  a. Kwɛmɔ mfoniri nɛɛ jogbaŋŋ:

Source: Olivier Asselin as cited in Ndetei (2018)

b. Kwɛmɔ nibii ni okase lɛ koni otsɔɔ nɔ ni yaa nɔ

Nifeemɔ 6.4

Nyɛgbaa sane yɛ otii enyɔ ni miitsɔɔ srɔtoi kɛ nɔ ni yeɔ hegbɔ hu enyɔ yɛ 
hetsuumɔ kusum ni yɔɔ owiemɔ lɛ mli kɛ kusumi krokomɛi yɛ wiemɔ loo kui 
krokomɛi enyɔ ahe. Okɛ onaanyo ko agba he sane yɛ oklasi lɛ.

https://www.youtube.com/watch?v=zpTdowLmxN8
https://www.youtube.com/watch?v=zpTdowLmxN8

Nifeemɔ 6.5

Akɛ Ga wiemɔ kaselɔ lɛ, tsɔɔmɔ gbɛjianɔtoi etɛ ni yɔɔ hetsuumɔ nifeemɔ lɛ 
mli ni obaasumɔ akɛ otsake loo okɛtsu nii ni mɛɛ hewɔŋ. Okɛ oklasi lɛ agba 
osusumɔ lɛ he sane

REFERENCES
1. Agyekum, K. (2006). The sociolinguistic of Akan personal names. Nordic 

Journal of Akan studies 15(2) 206-235.

3. Twumasi, K.D. & Adade, C. (2019). Social studies in scope for JHS 1-3. 
Kinddeh.

SANEBIMƆ EKOŊŊ

Sanebimɔ ekoŋŋ yɛ wɔŋgbɛii ahe
1. Ŋmalamɔ wɔŋgbɛii ni weku ko kɛwoɔ mɛi akɛ wekugbɛi yɛ akutso lɛ 

mli.

2. Ŋmalamɔ wɔŋgbɛi enumɔ yɛ Ga wiemɔ lɛ mli koni otsɔɔ he ni gbɛi lɛ 
jɛ.

3.  Ŋmaa wɔŋ ni ji yoo gbɛi, koni oŋmala gbɛi etɛ ni ana kɛjɛ nakai wɔŋ lɛ 
dɛŋ.

4. Tsɔɔmɔ nɔ hewɔ ni mɔ ko baakpɛlɛ nɔ akɛ akɛ wɔŋ ko gbɛi awo ebi yɛ 
akutso lɛ mli.

5. Tsɔɔmɔ sɛɛnamɔi etɛ ni mɔ ko naa yɛ wɔŋgbɛi ni akɛha lɛ he.

Sanebimɔ ekoŋŋ yɛ kpokuafoiaŋ hetsuumɔ he
1. Gbalamɔ kpokuafoiaŋ hetsuumɔ mli otsɔɔ yɛ bo diɛŋtsɛ oshishinumɔ 

naa

2. Ŋmalamɔ ni otsɔɔ sɛɛnamɔi enumɔ ni yɔɔ kpokuafoiaŋ hetsuumɔ yɛ 
okutso lɛ mli he. Mɛni ha ehe hiaa jogbaŋŋ lɛ?

3. Mɛni yɔɔ kpokuafoiaŋ hetsuumɔ he ni osusuɔ akɛ esa ni atsake? 
Gbalamɔ ohetoo lɛ mli.

Mlijaa 6 WƆJI AGBƐI KƐ KPOKUAFOIAŊ HETSUUMƆ

